«МОН – АРТИСТ, ВАНЬЗЭС ПАЙМЫТЪЯСЬКО»

Ижкарысь йӧскалык библиотекаын «Анай кыл» учебниклы презентацие Л. С. Кузнецова 2-тӥ классысь пиналъёссэ но вайиз.

– Мон школаямы – артист, ваньзэс паймытъясько. Гань-гань сылэме но уг луы, весяк эктӥсько. Йырам мар пыре, сое ик верасько, – ивортӥз Андрей Лебедев, трос калык пӧлысь монэ тодмо адямиез, адӟемезлы шумпотыса.

– Анай-атайёс азьын но астэ возьматъяськод-а?

– Сцена вылэ огпол потай ни, нош Аня – кык пол, – вӧзаз сылӥсь нылаш шоры возьматӥз Андрей.

– Школае мыло-кыдо ветлӥськод, луоз, соку. Мар школаын тужгес яра?

– Физкультураез, англи кылэз, математикаез яратӥсько. Ӟуч кыл огшоры потэ. Удмуртэз кельшегес, вераськыны но капчигес. Ӟуч кылъя урокъёсын али падежъёсын тодматскиськом.

– Нош кин тынад луэмед потэ?

– Мон атае сямен охранник луо, но враче дышетско, – вера Ондӥ.

– Нош мынам артист луэме, милиционерез шудэме потэ, – вератэк ӧз чида Аня Белова.

Йӧскалык библиотекаын Андреен Аня яратоно шаермы сярысь кылбуръёс лыдӟизы, кырӟазы, озьы залын пукисьёслы шумпотон кузьмазы.
